
Inatsisartut  Suleriaasianni  §  32  naapertorlugu  aalajangiiffigisassatut  siunnersuut  imaattoq 
matumuuna saqqummiuppara:

Meeqqat Inussuttullu Pillugit Ilisimasaqarfik (MIPI) pillugu Inatsisartut inatsisaata nr. 
26,  18.  december  2003-meersup  siulersuisut  2008-mi  ukiumoortumik  nalunaarutaat 
naapertorlugu  siunnersuutigineqartut  najoqqutaralugit  allanngortinnissaanik 
Naalakkersuisut  peqquneqarnissaannik  Inatsisartut  aalajangiiffigisassaattut 
siunnersuut.
(Inatsisartunut ilaasortaq Naaja H. Nathanielsen, Inuit Ataqatigiit)

Tunngavilersuut:
Inatsip  atuuttup  pisoqalisoorneratigut  MIPI-p  aaqqissugaanera  ullumikkut  ersernerluppoq. 
MIPI-mi  siulersuisut  ukiumoortumik  nalunaarusiortarnerminni  arlalitsigut  tamanna 
uparuartarsimavaat.  Ilisimasaqarfiup  aallartikkamili  meeqqat  inuusuttullu  pillugit 
paasissutissanik  nutaanik  siammarterisarsimavoq,  taamatullu  meeqqanik  inuusuttunillu 
sullissineq  pitsanngorsarsimallugu. Tamassuma  saniatigut  meeqqat  atugaat  pillugit 
inuiaqatigiinni  oqallinnermut  pingaaruteqartumut  naleqquttumullu  MIPI-p  suliarisai 
aallaaviusarsimapput.  Ilanngullugu maluginiartariaqarpoq  MIPI-p sulinera  nunatta  avataani 
aamma akuersaarneqarmat.
 
MIPI-p  pisussaaffiisa  ersarissumik  sinaakkusernissai  pingaaruteqarpoq,  taamaaliornikkut 
Ilimasaqarfiup  naalakkersuinikkut  pituttugaanngitsutut  kiinnersinnaanissaa 
nukittorsarniarlugu.  Ilisimasaqarfiup  siulersuisunut  akissussaaffeqartumik  pisortatut 
inissisimasumik peqalerneratigut, taamatullu MIPI-p Ilimmarfimmut inissinneratigut tamanna 
pissaaq.  Taamaattorli  ilaqutaariinnermut  akisussaaffeqarfimmut  qanimut  attaveqarneq 
ingerlaannartariaqarpoq, tamannami Ilisimasaqarfiup sulinerani qitiulluinnarpoq.

Maannamut  MIPI-mi  meeqqat  inuusuttullu  pillugut  paasissutissat  ersarissamuk 
siunerataqarluni  katersorneqartarsimapput,  tamannali  suliassatut  pingaarnertut 
ingerlanneqarunnaarpoq.  Taarsiullugu  paasisimasanik  siammarterinissaq  ilisimasanillu 
nutaanik  anguniagaqartuarnissaaq  qitiutillugit  suliassanngorput.  Tamanna  inatsimmi 
ersersinneqartariaqarpoq, taamaammallu inatsip allanngortinnissaa pisariaqavilluni.

Allanngortitsinerup  kingunerissavaa  MIPI-p  pingaarnertut  suliassarilissammagu 
suliffeqarfittut  namminersortutut  meeqqat  inuusuttullu  pillugit  ilisimasat  inuiaqatigiinnut 
pingaaruteqartut  avammut  siammarternissaat,  Ilaqutariinnullu  Naalakkersuisoqarfimmut 
nangittumik  atasutut  Ilimmarfimmut  inissinneqarnissaq,  kiisalu  atorfitsigut  qaffaanikkut 
siulersuisunut  akisussaaffeqartumik  pisortatut  atorfimmik  pilertsitsisoqarnissaq, 
taamaaliornikkut MIPI-p naalakkersuinikkut kiffaanngissuseqarnera nukittorsarniarlugu. 

